
Penggunaan peta pemikiran sebagai salah satu alat berfikir terkini telah mula digunakan 

di sekolah pada awal tahun 2012. Secara khususnya kajian yang dijalankan ini 

mengandungi tiga objektif utama iaitu (i) pemahaman penggunaan peta pemikiran dalam 

pengajaran aspek seni bahasa guru bahasa Melayu; (ii) pelaksanaan penggunaan peta 

pemikiran dalam pengajaran aspek seni bahasa dan (iii) kesesuaian penggunaan peta 

pemikiran dalam pengajaran aspek seni bahasa. Kajian ini menggunakan kaedah kajian 

kualitatif berbentuk kajian kes bagi memperoleh data penggunaan peta pemikiran dalam 

pengajaran aspek seni bahasa. Kajian kualitatif ini menggunakan reka bentuk kajian 
kualitatif dan data kajian diperoleh melalui kaedah temu bual separa struktur, 

pemerhatian pengajaran, dan analisis dokumen. Data kajian dianalisis dengan 

menggunakan perisian ATLAS.ti versi 8. Seramai lima orang guru bahasa Melayu di 

lima buah sekolah menengah harian biasa di Wilayah Persekutuan Kuala Lumpur telah 

dipilih sebagai peserta kajian melalui kaedah pensampelan bertujuan. Kajian mendapati 

guru-guru mempunyai pemahaman yang jelas tentang penggunaan peta pemikiran dalam 

pengajaran aspek seni bahasa sebagai alat berfikir visual, boleh diaplikasikan dalam 

pengajaran, dan mampu menjana idea murid. Pemahaman penggunaan peta pemikiran 

boleh digabungjalinkan dengan aspek seni bahasa dan kemahiran bahasa yang lain untuk 

digunakan dalam pengajaran. Kemahiran kognitif yang terbina daripada lapan bentuk 

peta pemikiran menunjukkan pemahaman yang tinggi dalam kalangan guru dan 

menghasilkan kemahiran berfikir secara aras tinggi dalam sesi pembelajaran dan 
pemudahcaraan. Dapatan juga menunjukkan pelaksanaan penggunaan peta pemikiran 

secara betul dan sesuai dalam pelaksanaan pengajaran bermula dengan set induksi yang 

menyeronokkan, melengkapkan maklumat berkaitan isi pelajaran, menyenaraikan 

maklumat yang diperlukan, dan digunakan untuk menguji pengetahuan sedia ada murid. 

Dapatan diikuti pula dengan pelaksanaan perkembangan pengajaran oleh guru-guru iaitu 

membuat penerangan, penyolalan, menarik perhatian murid, dan menggalakkan 

pembelajaran. Pelaksanaan penggunaan peta pemikiran juga dilakukan dalam penutupan 

pengajaran untuk dijadikan sebagai aktiviti pengukuhan isi pengajaran dan menjanjikan 

sesi pembelajaran yang lebih menyeronokkan. Dapatan kajian juga menunjukkan guru-

guru mengemukakan pandangan berkaitan kesesuaian peta pemikiran dalam pengajaran 

aspek seni bahasa seperti yang ditetapkan berdasarkan Standard Prestasi. Kajian ini telah 

memberi sumbangan dalam menyediakan panduan yang terperinci untuk memantapkan 

penggunaan peta pemikiran dalam kalangan guru-guru di dalam bilik darjah. 

 

 
Kata kunci : Penggunaan peta pemikiran, pengajaran aspek seni bahasa, guru bahasa 

Melayu 

The use of mind maps as one of the latest thinking tools has started to be used in schools 

at the beginning of 2012. In particular, this study contains three main objectives, namely 

(i) understanding the use of mind maps in the teaching of language arts aspects of Malay 

teachers; (ii) the implementation of the use of thought maps in the teaching of language 

arts aspects and (iii) the appropriateness of the use of thought maps in the teaching of 

language arts aspects. This study uses a qualitative research method in the form of a case 

study to obtain data on the use of thought maps in the teaching of language arts aspects. 
This qualitative study uses a qualitative research design and research data is obtained 

through semi-structured interviews, teaching observations, and document analysis. The 

study data was analyzed using the ATLAS.ti software version 8. A total of five Malay 

language teachers in five regular secondary schools in the Federal Territory of Kuala 

Lumpur were selected as study participants through purposive sampling. The study 

found that the teachers have a clear understanding of the use of thought maps in teaching 

aspects of language arts as a visual thinking tool, can be applied in teaching, and are able 

to generate students' ideas. Understanding the use of mind maps can be combined with 

aspects of language arts and other language skills to be used in teaching. Cognitive skills 

built from eight forms of thought maps show a high level of understanding among 

teachers and produce high-level thinking skills in learning and facilitation sessions. 

Findings also show the correct and appropriate implementation of thinking maps in the 
implementation of teaching starting with a fun induction set, completing information 

related to the lesson content, listing the necessary information, and using it to test 

students' existing knowledge. Findings are followed by the implementation of teaching 

development by the teachers, which is explaining, questioning, attracting students' 

attention, and encouraging learning. The implementation of the use of thought maps is 

also done at the end of the lesson to be used as an activity to strengthen the teaching 

content and promise a more enjoyable learning session. The findings of the study also 

show that the teachers put forward views related to the appropriateness of thought maps 

in teaching aspects of language arts as set out based on the Performance Standards. This 

study has contributed in providing a detailed guide to strengthen the use of mind maps 

among teachers in the classroom. 

 

 

Keywords: Use of thinking maps, teaching aspects of language arts, English language 

teacher 

BAB 1 

1 PENDAHULUAN 

1.1 Pengenalan 

Bab ini akan membincangkan berkaitan dengan latar belakang kajian, pengenalan 

terhadap penggunaan peta pemikiran dan pengenalan terhadap aspek seni bahasa. Dalam 

bab ini juga menghuraikan penyataan masalah, objektif kajian, persoalan kajian, dan 
kepentingan kajian serta batasan kajian. Akhir sekali, bab ini akan membincangkan 

definisi operasional dan kesimpulan kajian. 

1.2 Latar Belakang Kajian 

Senario pendidikan peringkat global yang semakin mencabar dan menunjukkan kesan 

yang ketara kepada sistem pendidikan di Malaysia. Pencapaian murid diberikan 

penekanan utama dalam rombakan secara besar-besaran terhadap sistem pendidikan 

negara. Satu proses yang dilaksanakan untuk mengubah sistem pendidikan agar setiap 

murid dan guru mampu memiliki dan menguasai kemahiran yang diperlukan dalam 
menempuh sitem pembelajaran abad ke-21 yang menjadi salah satu agenda Pelan 

Pembangunan Pendidikan Malaysia (PPPM 2013-2025) yang dicetuskan oleh Mantan 

Menteri Pendidikan Malaysia, Tan Sri Muhyiddin Yassin pada 6 September 2013. 

Bertitik tolak dengan pelaksanaan pelan tersebut, Kementerian Pendidikan Malaysia 

(KPM, 2012a), menyarankan kepada semua guru supaya melaksanakan proses 

pengajaran yang lebih berkesan pada peringkat sekolah. Hal ini sudah pasti 

meningkatkan kualiti sistem pendidikan negara serta merealisasikan hasrat KPM dalam 

melahirkan enam aspirasi murid yang berpengetahuan, berkemahiran memimpin, 

kemahiran dwibahasa, kemahiran berfikir, mempunyai identiti nasional, beretika dan 

kerohanian.  

Sebagai langkah permulaan, penerapan inovasi dalam pengajaran guru telah dinyatakan 

oleh pihak KPM. Penerapan inovasi pengajaran diperkenalkan supaya generasi muda 

disediakan dengan kemahiran berfikir aras tinggi (KBAT) (Salina & Zamri, 2020). 

Pemikiran secara KBAT dirangka berdasarkan kemahiran berfikir yang lebih kritis 

seperti kemahiran menganalisis, sintesis, menilai dan menghasilkan sesuatu idea yang 
baharu, hasil adaptasi daripada Taksonomi Bloom (Krathwohl, 2002). Kemahiran 

berfikir yang akan diajar kepada murid harus difahami secara tepat dan menyeluruh 

sekiranya berhasrat menuju negara maju setanding dengan Jepun dan Korea (Muhamad 

Sidek, 2013). Oleh itu, warga guru diberi tanggungjawab berat untuk mengubah senario 

pemikiran dan idea generasi muda ke arah mewujudkan pemikiran yang lebih positif dan 

kreatif (KPM, 2010). 

Bagi menggalas tuntutan kurikulum ini, warga pendidikan perlu mempersiapkan  

keadaan pembelajaran secara lebih kondusif, malah mampu juga mencipta dan 

menghasilkan pembelajaran murid yang berkesan. Guru perlu meneroka dan menguasai 

kemahiran pedagogi, menambah pengetahuan serta mempunyai komitmen yang tinggi 

untuk mendidik murid-murid. Tanpa strategi pengajaran yang sistematik, pengajaran dan 

pembelajaran (PdP) tidak dapat dilaksanakan dengan berkesan. Tambahan pula, 

persekitaran bilik darjah yang kondusif membolehkan murid berfikir, menyoal dan 

menyelesaikan masalah pembelajaran yang diberikan oleh guru. Guru juga perlu 

mewujudkan suasana pembelajaran yang boleh merangsang minat murid sepanjang sesi 
pembelajaran berlangsung di dalam bilik darjah. Selain itu, guru juga perlu bijak dan 

berkeyakinan dalam merancang pengajaran supaya sesuai dengan murid yang berbeza 

latar belakang dan kemampuan bagi memenuhi matlamat PdP seperti yang telah 

direncanakan.  

KPM telah memperkenalkan lapan bentuk alat berfikir iaitu peta pemikiran. Pelaksanaan 

peta pemikiran dalam pengajaran bermatlamat untuk menambahkan dan membiasakan 

kemahiran berfikir dalam kalangan guru agar mampu membentuk murid pada masa 

hadapan boleh berfikir secara lebih kritis (Hazlin & Zamri, 2020). Penetapan sasaran 

dalam bidang pendidikan di negara dibuat agar mampu menyaingi negara-negara lain 

menyebabkan peta pemikiran digunakan dalam PdP  ke arah mewujudkan norma baharu 

dalam dunia pendidikan. Penekanan kepada KBAT sewaktu melaksanakan aktiviti di 

dalam PdP amat digalakkan oleh KPM supaya kualiti pendidikan di negara kita sebaris 

dengan negara lain. Oleh itu, keadah pengajaran menggunakan peta pemikiran dapat 

menggalakkan metakognitif dan perkembangan kognitif murid secara berterusan tanpa 

mengira bidang dan latar belakang akademik murid (Hyerle, 2011). 

Dalam konteks PdP pada hari ini, peta pemikiran merupakan salah satu alat bantu 

mengajar abad ke-21 yang diberikan perhatian oleh KPM. Terdapat enam alat pemikiran 

yang boleh digunakan, iaitu, peta minda, kaedah soalan dan penyoalan, pengurusan 

grafik, alat CoRT, i-THINK dan enam topi pemikiran (de Bono 1976). Kaedah peta 
pemikiran perlu diamalkan dalam pengajaran guru dan turut dilaksanakan dalam PdP 

murid. Penggunaan peta pemikiran ini banyak memberikan kebaikan dan kepentingan 

kepada guru. Hal ini membantu guru membuat persediaan terhadap diri mereka untuk 

mendalami ilmu berkaitan peta pemikiran untuk disalurkan kepada murid. Kaedah 

pengajaran menggunakan peta pemikiran sangat penting untuk dilaksanakan oleh guru 

dalam PdP. Bagi murid pula, penggunaan peta pemikiran dapat merangang minat dan 

motivasi murid untuk belajar dengan berkesan dan menyeronokkan.  

Kaedah pengajaran menggunakan peta pemikiran menjadi salah satu elemen penting 

yang terkandung dalam PPPM 2013-2025 (KPM 2013b). Usaha KPM untuk melahirkan 

murid yang berinovasi, kreatif, dan kritis, penggunaan peta pemikiran sebagai kaedah 

Pembelajaran Abad ke-21 (PAK21) dapat membantu kerajaan melahirkan murid yang 

dapat mendepani semua cabaran mendatang dengan mudah dan berkesan, tetapi secara 

berhikmah dan penuh bertanggungjawab. Selain itu, penggunaan peta pemikiran 

membolehkan murid berfikir secara rasional untuk membuat pertimbangan dan 

keputusan dalam menyelesaikan masalah pembelajaran yang dihadapi oleh mereka.  

Pelaksanaan program i-THINK oleh KPM bertujuan untuk meningkatkan dan 

membudayakan kemahiran berfikir secara KBAT dalam kalangan guru dan murid di 

sekolah (Vishalache, 2014). Melalui pelaksanaan program ini, lapan peta pemikiran yang 

mempunyai proses pemikiran berbeza diperkenalkan supaya memudahkan tugas guru 

untuk mengajar murid memahami konsep, mengenali masalah, dan mencari 

penyelesaian (KPM, 2012a). Penggunaan peta pemikiran ini akan menjadi satu amalan 

baharu dalam kalangan guru dan murid untuk dilaksanakan dalam PdP (KPM, 2012b).  

Justeru, sebagai warga pendidik, penggunaan peta pemikiran dalam pengajaran Bahasa 

Melayu boleh dijadikan sebagai salah satu kaedah pengajaran yang terkini dan diberikan 
penekanan secara lebih serius. Penggunaan peta pemikiran berupaya menjadikan 

pengajaran guru lebih menyeronokkan dan penglibatan murid akan menjadi lebih aktif. 

Oleh itu, objektif PdP dapat dicapai dengan jayanya setelah menggunakan peta 

pemikiran.  

1.2.1 Peta Pemikiran 

Peta pemikiran merupakan satu inovasi terbaharu yang diperkenalkan oleh KPM. Peta 

pemikiran menjadi satu alat berfikir yang menarik dan memudahkan guru untuk 

menyampaikan kurikulum yang sedia ada untuk murid dan guru. Penggunaan peta 
pemikiran dalam PdP menjadi satu kaedah pengajaran yang terkini dan bertujuan untuk 

membudayakan kemahiran berfikir dalam kalangan murid dan guru ke arah mewujudkan 

guru dan murid yang berinovatif. Oleh itu, pelaksanaan aktiviti PdP menggunakan peta 

pemikiran dapat menyahut hasrat KPM agar budaya KBAT diamalkan di peringkat 

sekolah. 

Peta pemikiran merupakan salah satu alat berfikir secara visual yang senang untuk 

digunakan dan ditanggapi bagi merintis penerokaan terhadap kandungan pelajaran 

(KPM, 2012c). Peta pemikiran dihasilkan secara gabungan antara dua tindakan untuk 

mempersembahkan maklumat yang boleh dilihat secara grafik bagi menghasilkan 

pembelajaran secara kognitif. Selain itu, peta pemikiran juga digunakan oleh guru dalam 

PdP berdasarkan proses pemikirannya iaitu menyatakan maksud yang sesuai, 

menjelaskan makna perkataan atau frasa dalam ayat, membuat perbandingan dan 

perbezaan, serta mengkategorikan sesuatu perkara yang berlaku mengikut kumpulan 

yang betul. Peta pemikiran juga digunakan untuk memisahkan sebahagian daripada 

keseluruhan komponen yang dikaji, menyenaraikan susun atur berdasarkan peristiwa 
yang berlaku atau proses kejadian terjadi, menghuraikan punca dan kesan akibat 

kejadian yang berlaku, dan dapat menyatakan secara perbandingan bagi setiap kejadian 

yang berlaku serta digunakan secara  keseluruhan berdasarkan visual yang ada dalam 

pemikiran murid semasa PdP sedang berlangsung.  

Selain itu, peta pemikiran yang dihasilkan mempunyai proses pemikiran dan bentuk 

yang berbeza. Peta pemikiran yang berbeza bentuk dan proses pemikirannya boleh 

disesuaikan untuk diajar dalam PdP mengikut isi pelajaran yang telah dirancang dan 

digunakan oleh guru. Bukan itu sahaja, peta pemikiran digunakan bagi memupuk dan 

menggalakkan pembelajaran sepanjang hayat dijadikan dalam bentuk set grafik yang 

khusus atau alat pengajaran secara visual. Peta pemikiran yang dihasilkan boleh 

dijadikan sebagai satu cara untuk mempersiapkan murid dengan kemahiran tertentu agar 

mampu menyelesaikan masalah dan membuat keputusan dalam pembelajaran. Di 

samping itu, peta pemikiran dianggap sebagai satu komponen berbahasa dan 

dilaksanakan di semua peringkat pembelajaran, isi kandungan yang lengkap dan mampu 

mendisiplinkan murid agar boleh belajar dengan lebih berkesan dan lebih cekap (Hyerle, 

2011).  

Peta pemikiran juga boleh dilaksanakan sebagai komponen dalam pendidikan kerana 

penggunaannya akan kekal sebagai satu alat pembelajaran yang berkesan. Selain itu, peta 

pemikiran merupakan alat pembelajaran yang berkesan kerana menyediakan murid 

dengan kemahiran untuk menjadi seorang pemikir berjaya, menyelesaikan masalah dan 

bertindak sebagai pembuat keputusan (Saemah & Zamri 2016). Penglibatan murid dalam 

beberapa aktiviti yang dilaksanakan pada peringkat sekolah mampu merangsang budaya 

berfikir, menganalisis dan membuat keputusan secara KBAT dalam kalangan guru dan 

murid perlu diutamakan terutamanya apabila menggunakan peta pemikiran (Zamri, 
2020). Oleh itu, pemikiran inovasi yang tercetus akibat penggunaan peta pemikiran perlu 

dibudayakan agar penerapan kemahiran berfikir ini diamalkan oleh guru dan murid 

terutamanya dalam sesi PdP. 

Hakikatnya, dalam konteks kajian ini dilaksanakan, penggunaan peta pemikiran adalah 
sama penggunaan peta konsep dan peta minda yang dijadikan juga sebagai alat berfikir 

namun, peta pemikiran ini fungsinya lebih terarah dan hanya menggunakan lapan bentuk 

sahaja. Selain itu, peta pemikiran digunakan untuk menggambarkan sesuatu perkara dan 

konsep yang terkandung dalam sukatan pelajaran (Hyerle, 2011). Oleh itu, hanya bentuk 

peta pemikiran yang sesuai sahaja boleh digunakan untuk menjelaskan konsep dalam 

mata pelajaran, malah tidak kesemua bentuk ini digunakan dengan sewenang-

wenangnya dalam PdP. 

1.2.2 Bentuk Peta Pemikiran 

David Hyerle mencipta peta pemikiran pada tahun 2011. Lapan peta pemikiran yang 

dihasilkan oleh David Hyerle dan telah diterima pakai penggunaannya ialah peta bulatan, 

peta buih, peta buih berganda, peta pokok, peta alir, peta pelbagai alir, peta dakap dan 

peta titi atau titian. Peta pemikiran yang dihasilkan terdiri daripada simbol-simbol yang 

biasa digunakan dalam setiap jenis peta yang lain. Peta pemikiran terdiri daripada lapan 

bentuk peta yang mampu merangsang pemikiran secara KBAT dan berupaya untuk 

berkomunikasi dengan lebih berkesan (Hyerle, 2011). Sebagai guru Bahasa Melayu, kita 

perlu berusaha untuk membentuk dan menghasilkan murid yang lebih berupaya untuk 

melaksanakan tugasan dalam pembelajaran Bahasa Melayu. Justeru, sistem pendidikan 

kini memerlukan komitmen dan tanggungjawab para pendidikan bahasa agar dapat 

memenuhi matlamat Falsafah Pendidikan Kebangsaan (FPK) dan PPPM 2013-2025 

(Abdul Rasid, 2010).  

Sementara itu, Loganathan (2014) mendefinisikan peta pemikiran yang digunakan di 

dalam bilik darjah melibatkan pola pemikiran yang didasari oleh ‘Pola Proses’. Pola 

proses ini menggambarkan sebahagian daripada proses peta pemikiran yang 
mengorganisasikan proses berfikir murid mengikut bentuk dan fungsi peta pemikiran 

yang dihasilkan oleh murid. Manfaat yang diperoleh oleh murid berdasarkan pola proses 

ini menjadikan proses PdP lebih mudah difahami dan menerangkan cara murid berfikir. 

Guru turut berperanan untuk membantu murid berfikir secara KBAT agar mereka lebih 

tahu tentang isi kandungan pelajaran yang dipelajari. Oleh itu, penggunaan peta 

pemikiran menjadi satu kaedah PdP terkini dan perlu dilaksanakan oleh guru dalam bilik 

darjah. Rajah 1.1 menerangkan bentuk peta pemikiran dan proses pemikiran bagi setiap 

peta. 

 

Peta Bulatan 
Proses 
Pemikiran: 

Mendefinisikan 
mengikut konteks 

 

Peta Dakap 
Proses 
Pemikiran: 

Hubungan 
bahagian-
seluruh 

 

 

Peta Buih 
Proses 
Pemikiran: 
Menerang atau 

memerihalkan 
menggunaan 
adjektif  

Peta Alir 
Proses 
Pemikiran: 
Urutan 

 

 

Peta Buih 

Berganda 
Proses 
Pemikiran: 
Banding beza 

 

Peta Pelbagai 

Alir 
Proses 
Pemikiran: 
Sebab dan 
akibat 

 

 

Peta Pokok 
Proses 
Pemikiran: 
Membuat 

pengelasan 

 

Peta Titian 
Proses 
Pemikiran: 
Analogi, 

hubungan yang 
sama, mencari 
faktor 
penghubungan 

 

Rajah 1.1 : Bentuk Peta Pemikiran dan Proses Pemikiran 

(Sumber : i-THINK Membudayakan Kemahiran Berfikir, KPM 2012a; hlm: 15) 

 

 

Pengenalan kepada program peta pemikiran dapat memberikan ruang dan peluang 

kepada warga pendidikan yang terdiri daripada barisan pentadbir, guru-guru, dan juga 

murid-murid dalam sesi PdP dapat digunakan secara menyeluruh. Guru dan murid 
misalnya memiliki satu wahaca berbentuk alat berfikir dan bahasa pemikiran yang sama. 

Penglibatan ibu bapa yang turut memberikan sokongan dan dorongan kepada 

pelaksanaan program ini sudah pasti akan lebih berjaya untuk dilaksanakan. Bagi 

mencapai objektih program ini, peta pemikiran telah diperkenalkan. Kaedah pengajaran 

menggunakan peta pemikiran bukannya satu beban tugas yang baharu kepada warga 

pendidik, tetapi boleh dijadikan sebagai kayu ukur kejayaan program i-THINK yang 

telah dilancarkan oleh KPM. (KPM, 2012a). Justeru, sebagai seorang warga pendidik 

yang berdedikasi, kaedah pengajaran yang sebegini bukanlah menjadi halangan dalam 

melaksanakan PdP, malah memberikan satu pengalaman dan keseronokan sekiranya 

benar-benar dimanfaatkan penggunaannya. 

1.2.3 Kepentingan Penggunaan Peta Pemikiran dalam Proses Pengajaran 

dan Pembelajaran Bahasa Melayu 

Peta pemikiran merupakan alat dan bahasa yang boleh digunakan dalam banyak mata 

pelajaran. Terdapat peningkatan dalam pencapaian Bahasa Melayu setelah guru 

menggunakan peta pemikiran dalam pengajaran mereka (Jumaliah, 2014; Nik Nur 

Farihah, 2014; Salina, 2017; Christine, 2017). Penggunaan peta pemikiran dalam proses 

PdP dapat membantu guru dan murid menjelaskan, memahami, memantau dan 

mengakses proses dalam Bahasa Melayu dan permasalahan yang dihadapi. Peta 

pemikiran juga memudahkan pembelajaran dengan menterjemahkan proses pemikiran 

yang abstrak dan proses matematik kepada bentuk visual yang jelas. Peta pemikiran juga 
banyak membantu PdP kelas Bahasa Melayu dengan penjelasan perkara yang kompleks 

dan abstrak dalam bentuk yang lebih mudah. Peta pemikiran yang digunakan dengan 

meluas dan lebih kerap akan meningkatkan pemahaman dan tugasan menjadi lebih 

mudah (Nik Nur Farihan & Zamri, 2020).  

Penggunaan peta pemikiran sebagai alat berfikir diharapkan dapat membantu warga 

pendidik untuk mengesan sebarang perubahan tingkah laku murid dari segi kemahiran 

berfikir, daya imaginasi (berfikir di luar kotak), interaksi antara guru dengan murid dan 

murid dengan murid, murid berasa seronok dan tidak tertekan, kemahiran belajar, 

semangat kerjasama dapat ditingkatkan, menggalakkan murid suka bertanya dan 

menunjukkan minat suka belajar, bermotivasi dan peningkatan keyakinan diri murid 

(KPM 2012). Oleh itu, jelaslah bahawa penggunaan peta pemikiran dalam pengajaran 

aspek seni bahasa guru bahasa Melayu kini dilihat semakin penting dan mula mendapat 

sambutan oleh warga pendidik untuk dilaksanakan dalam PdP. 

1.2.4 Aspek Seni Bahasa 

Kurikulum Standard Bahasa Melayu (KSSM) diperkenalkan oleh KPM untuk 

mempertingkatkan lagi kualiti pendidikan di negara kita. Aspek seni bahasa menjadi 

salah satu elemen yang perlu diajar kepada murid (KPM, 2016d). Dalam hal ini, murid-

murid akan diajar tentang aspek seni bahasa sebagai satu kemahiran bahasa seperti 

kemahiran mendengar dan bertutur, membaca dan menulis, sebaliknya hanyalah 

melibatkan aspek (Mazlan, 2016). Selain itu, KPM turut memperkenalkan Dokumen 

Standard Kurikulum dan Pentaksiran (DSKP) Bahasa Melayu telah digubal pada tahun 

yang sama bermula dengan tingkatan satu. (KPM, 2016d). Penggubalan DSKP 

berteraskan kepada satu pendekatan yang baharu dan terkini. Pendekatan baharu 
berbentuk modular dan pembelajaran secara didik hibur telah digabungkan untuk 

menghasilkan aspek seni bahasa.  

Aspek seni bahasa dihasilkan bertujuan  untuk mencungkil bakat dan potensi murid 

supaya mereka boleh mengharungi kepelbagaian lapangan ilmu dengan mempamerkan 
kecekapan dan ketrampilan dalam berbahasa. Kecekapan dan ketrampilan berbahasa ini 

boleh menambahkan keupayaan terhadap eleman aspek seni bahasa. Aspek seni bahasa 

terdiri daripada kemahiran untuk memahami dan mengapresiasi karya prosa dan puisi 

melalui PdP KOMSAS serta penguasaan bahasa kiasan. Selain itu, aspek seni bahasa 

membolehkan murid untuk mencipta, menghasilkan dan mempersembahkan karya 

kreatif dalam pelbagai genre yang pelbagai sama lisan atau tulisan secara menarik (KPM, 

2016e). 

Pengajaran aspek seni bahasa ini dapat membantu murid untuk meningkatkan dan 

memantapkan lagi kemahiran bahasa dan aktiviti berbahasa yang dilaksanakan dalam 

proses PdP. Selain itu, perkara utama yang perlu dilakukan oleh seorang guru bahasa 

Melayu dalam pengajaran aspek seni bahasa ialah kaedah pengajaran yang berpusatkan 

murid. Murid mestilah aktif dalam penggunaan bahasa dan pada masa yang sama mereka 

mesti memberikan perhatian kepada maksud yang hendak disampaikan oleh guru 

(Abdullah et al., 2019). Pengajaran aspek seni bahasa perlu menekankan kepada idea 

murid, minta, penguasaan berbahasa, keunikan setiap murid, dan pengetahuan sedia ada. 
Pembelajaran akan menjadi lebih seronok dan berkesan sekiranya murid diberikan 

peluang untuk melakukan aktiviti pembelajaran aspek seni bahasa yang dirancang oleh 

guru.  

Pengajaran aspek seni bahasa turut mengutamakan kolaborasi dan komunikasi semasa 
aktiviti sedang dijalankan. Guru juga perlu mewujudkan persekitaran serta 

mengaplikasikan pengalaman secara langsung murid untuk mewujudkan pembelajran 

kendiri dan seterusnya memberi penekanan kepada pembelajaran inkuri (Abdullah et al., 

2019). Justeru, penerapan elemen aspek seni bahasa memudahkan tugas guru dapat 

melaksanakan aktiviti pembelajaran dalam PdP, memberikan peluang kepada murid 

untuk bersuara,  dan dapat meningkatkan lagi kemahiran berbahasa dalam kalangan 

murid sekolah menengah. 

Teknik dan pelaksanaan aktiviti PdP aspek seni bahasa perlu dipelbagaikan secara 

terancang di dalam bilik darjah, mahupun di luar bilik darjah supaya dapat mendorong 

minat murid. Melalui pengajaran aspek seni bahasa, guru boleh mendorong dan memberi 

rangsangan kepada murid supaya dapat meningkatkan daya kreativiti, pemahaman, dan 

sentiasa peka terhadap kehidupan masing-masing. Hal ini secara tidak langsung 

bersesuaian dengan teori psikologi kognitif dan konstruktivisme yang membuktikan 

bahawa kanak-kanak tidak memperoleh pengetahuan secara pasif tetapi membina 

pengetahuan secara aktif terutaman dalam PdP aspek seni bahasa (Mazlan, 2016). Oleh 
itu, penerapan elemen aspek seni bahasa dapat meningkatkan lagi kemahiran berbahasa 

dan guru dapat melaksanakan pengajaran yang menyeronokkan di dalam bilik darjah.  

Selain itu, pengajaran aspek seni bahasa bukan sahaja menyediakan suasana 

pembelajaran dalam keadaan gembira, tetapi menerapkan elemen-elemen yang dapat 
mencetuskan pemikiran kreatif dan kritis murid dalam PdP aspek seni bahasa (Mazlan, 

2016). Tambahan pula, kewujudan hubungan yang baik antara guru dengan murid 

mampu meningkatkan keberkesanan dalam proses PdP aspek seni bahasa di dalam bilik 

darjah (Zamri, 2020). Persekitaran yang kondusif ini diperlukan bagi membolehkan 

murid merasai suasana pembelajaran yang selesa, dengan harapan segala maklumat 

pembelajaran seni bahasa dapat diingati dalam tempoh jangka masa panjang. Menurut 

Zamri (2020) lagi, kelucuan dan keseronokan menjadi “pengurus” kepada perkara yang 

sukar diselesaikan. Oleh itu, tanpa adanya unsur-unsur yang menyeronokkan dalam 

melaksanakan PdP, penerimaan murid yang mengikuti pembelajaran akan terasa 

hambar.  

1.2.5 Pengajaran Aspek Seni Bahasa dalam Dokumen Standard Kurikulum 

dan Pentaksiran Bahasa Melayu 

Fokus pengajaran guru terhadap aspek seni bahasa berdasarkan DSKP Bahasa Melayu 

Tingkatan Satu, Dua, dan Tiga menunpukan kepada Standard Kandungan (SK). SK 

merupakan satu pemakluman secara terperinci berkaitan dengan elemen yang perlu 

diketahui dan mampu dilaksanakan oleh murid dalam sesi persekolahan. SK yang 

dihasilkan merangkumi perkara yang berkaitan dengan pengetahuan, kemahiran, dan 

nilai-nilai dalam kehidupan (DSKP BM, 2016f). SK yang terkandung dalam DSKP 

Tingkatan Satu, Dua, dan Tiga adalah seperti berikut: 

Jadual 1.1 : Aspek Seni Bahasa Tingkatan Satu 

 

 Standard Kandungan 

4.1 Memahami dan mengapresiasi karya sastera dengan memberikan respons 
peribadi. 

4.2 Memahami dan menggunakan perbandingan semacam, peribahasa, kata-kata 
hikmat, kiasan madah pujangga, dan bahasa berirama dalam komunikasi dan 

penulisan. 

4.3 Menghasilkan karya fiksyen dan puisi secara terancang. 

4.4 Mempersembahkan karya prosa, puisi, dan pelbagai persembahan lain. 

(Sumber : Dokumen Standard Kurikulum dan Pentaksiran Tingkatan 1 BPK, KPM, 

2016e) 
 

 

Jadual 1.2 : Aspek Seni Bahasa Tingkatan Dua 

 

 Standard Kandungan 

4.1 Memahami dan mengapresiasi karya sastera dengan memberikan respons 
peribadi. 

4.2 Memahami dan menggunakan perbandingan semacam, peribahasa, kata-kata 
hikmat, kiasan madah pujangga, dan bahasa berirama dalam komunikasi dan 
penulisan. 

4.3 Menghasilkan karya fiksyen dan puisi secara terancang. 

4.4 Mempersembahkan pelbagai prosa, puisi dan karya kreatif. 

(Sumber : Dokumen Standard Kurikulum dan Pentaksiran Tingkatan 2 BPK, KPM, 
2016h) 

Jadual 1.3 : Aspek Seni Bahasa Tingkatan Tiga 

 

 Standard Kandungan 

4.1 Memahami dan mengapresiasi karya sastera. 

4.2 Memahami dan menggunakan perbandingan semacam, peribahasa, kata-kata 
hikmat, kiasan madah pujangga, dan bahasa berirama dalam komunikasi dan 

penulisan. 

4.3 Menghasilkan karya fiksyen dan puisi secara terancang. 

4.4 Mempersembahkan pelbagai prosa dan puisi secara kreatif. 

(Sumber : Dokumen Standard Kurikulum dan Pentaksiran Tingkatan 3 BPK, KPM, 

2017i) 

 

 

Rumusannya, guru yang mengajar aspek seni bahasa perlu mempersiap diri dengan ilmu 

pengetahuan yang terkini dan sealiran dengan pemikiran murid pada masa kini bagi 

mewujudkan keseronokan dalam pembelajaran. Bersesuaian dengan pembinaan 

pengetahuan secara aktif dalam kalangan murid, seni bahasa menjadi medium bagi 
mengukuhkan kemahiran bahasa dan tatabahasa untuk mencapai objektif PdP berkaitan 

aspek seni bahasa. Pengajaran aspek seni bahasa disampaikan oleh guru dalam PdP 

dengan teknik menyeronokkan seperti aktiviti nyanyian, bercerita, berlakon, dan 

berpuisi yang dilakukan secara lisan. Penggunaan bahasa yang indah dari segi pemilihan 

kata, melodi, alunan lagu, syair, dan sajak dapat mewujudkan keseronokan dalam proses 

PdP aspek seni bahasa. Selain itu, penghayatan yang menyeronokkan terhadap bahasa 

yang indah ini dapat membantu murid menghasilkan penulisan kreatif menggunakan 

kosa kata yang indah dalam aktiviti berbahasa (A. Rahman, Jamaludin & Zamri, 2015).  

1.2.6 Komponen Sastera (KOMSAS) dalam Mata Pelajaran Bahasa Melayu  

Komponen sastera atau KOMSAS merupakan satu kosa kata yang menjadi akronim bagi 

komponen sastera. KOMSAS menjadi satu komponen dalam mata pelajaran Bahasa 

Melayu yang diperkenalkan oleh BPK untuk diajarkan kepada murid tingkatan satu 

hingga lima. KOMSAS secara rasmi diperkenalkan kepada murid bermula pada tahun 

2000 dan kekal hingga ke hari ini. KOMSAS diperkenalkan untuk memantapkan 

kemahiran berbahasa, menyemai keingian untuk membaca dan menghayati kandungan 

teks sastera serta meresap segala ilmu dan kemahiran sastera (Siti Khariah, 2016). PdP 

KOMSAS merupakan sebahagian daripada komponen aspek seni bahasa yang diajar 

kepada murid.  

PdP aspek seni bahasa yang mengkaji teks KOMSAS merangsang dan membentuk jati 

diri murid, perkembangan minda dan emosi, nilai estetika, kreativiti dan aspek kendiri 

bersesuaian dengan gambaran ketamadunan masyarakat di negara ini (DSKP BM, 2017). 

Penggunaan bahan KOMSAS dalam PdP aspek seni bahasa dapat mendorong 

pembentukan jati diri murid secara seimbang dan menyeluruh. Novel, cerpen, puisi 
moden (sajak), puisi tradisional, drama dan prosa tradisional merupakan jenis karya yang 

dipelajari dalam KOMSAS. Oleh itu, Surat Pekeliling Ikhtisas Kementerian Pendidikan 

Malaysia yang berkuat kuasa mulai tahun 2000 telah mewajibkan penggunaan teks dan 

tajuk karya KOMSAS dari tingkatan satu hingga lima.  

Dalam konteks Pendidikan Bahasa Melayu, elemen KOMSAS telah diperkenalkan di 

sekolah menengah. Hal ini seiring dengan hasrat KPM untuk memantapkan penggunaan 

bahasa Melayu dalam kalangan murid. Pemantapan penggunaan bahasa Melayu sangat 

penting kerana bahasa Melayu menjadi bahasa kebangsaan dan bahasa rasmi negara. 

Penggunaan karya sastera dalam mata pelajaran Bahasa Melayu telah digunakan secara 

rasmi pada bulan Mac 2000. Pelaksanaan ini sejajar dengan keputusan Mesyuarat 
Susulan Jemaah Menteri, Kementerian Pendidikan Malaysia, Bil. 4/1999, pada 3 

Februari 1999, Yang Berhormat Menteri Pendidikan membuat ulasan berkenaan perkara 

ini, iaitu: 

 

“Meminta membuat persediaan bagi memasukkan Kesusasteraan Melayu 

sebagai satu komponen wajib dalam mengajar Bahasa Melayu. Murid-murid 

akan diuji di peringkat PMR dan SPM dalam peperiksaan Bahasa Melayu.” 

 

 

Tujuan pengajaran KOMSAS diperkenalkan supaya murid lebih berminat untuk 

mengenali bahan bacaan KOMSAS, membaca teks-teks sastera, menikmati dan 

menghayati kandungan teks sastera. Selain itu, murid dapat mengetahui perkembangan 
ringkas sastera tanah air dan mengenali penulis berdasarkan karya yang dibaca. Murid 

boleh membuat penilaian dan membuat ulasan terhadap karya sastera yang dibaca 

sewaktu pembelajaran KOMSAS. Akhir sekali, murid yang mengenali, menghayati dan 

menghargai karya sastera dapat dilahirkan bagi memperkukuh kemahiran dan 

keterampilan berbahasa dalam kalangan murid.  

Pengajaran KOMSAS dalam mata pelajaran Bahasa Melayu berlandaskan falsafah 

berkenaan keperluan dan kesesuaian menerapkan untuk ilmu kesusasteraan kepada 

murid (Naffi, 2006). Prinsip pengajaran KOMSAS bertujuan untuk mewujudkan insan 

seimbang dan harmoni daripada segi intelek, rohani, emosi dan jasmani seiring dengan 

FPK. PdP KOMSAS secara formal dalam bilik darjah dapat melahirkan golongan 

masyarakat berilmu pengetahuan, berketrampilan dan berakhlak mulia serta menghayati 

isi kandungan yang terkandung dalam teks KOMSAS. Hasilnya, murid yang mengikuti 

pembelajaran KOMSAS dapat mempertingkatkan ilmu pengetahuan secara lebih luas. 

Setiap ilmu yang berkaitan dengan unsur sastera boleh melahirkan murid yang lebih 

berketerampilan, berkeyakinan dan cinta akan karya sastera yang dipelajarinya. 

Menurut Nik Hassan Basri (2007), peranan penting dalam pembentukan emosi boleh 

wujud dalam pembelajaran dan pembacaan teks KOMSAS. Hal ini terjadi kerana 

kesusasteraan Melayu menjalin buah fikiran dan emosi  yang diolah oleh pengarang. 

Penggunaan bahasa yang indah dan diolah secara kreatif membolehkan murid-murid 
sedar tentang apa yang dirasai selain dapat menghayati bacaan bahan KOMSAS. Hal ini 

dapat dibuktikan melalui karya-karya seni yang lain bukan sahaja memukau deria rasa 

dan intelek peminatnya, bahkan memaparkan kehidupan, menenangkan keadaan huru-

hara, menerangkan yang gelap dan mencadangkan alternatif untuk mengatasi masalah. 

Maka, secara singkat unsur kesusasteraan Melayu yang dibaca oleh murid-murid dalam 

mata pelajaran Bahasa Melayu berupaya untuk membentuk dirinya agar menghormati 

orang lain, membina sahsiah yang elok, dan bersikap toleransi.  

1.3 Penyataan Masalah 

Pelaksanaan program peta pemikiran bertujuan untuk membudayakan dan meningkatkan 

kemahiran berfikir dalam kalangan murid dan juga. Program ini diperkenalkan kepada 

guru agar dapat melahirkan murid yang berinovasi kendiri pada masa hadapan. Namun 

begitu, sering kali terdengar guru kurang memahami cara menggunakan peta pemikiran 

sebagai satu kaedah mengajar untuk membudayakan KBAT. Berdasarkan Laporan 

Tahunan 2015 PPPM 2013-2025 (2016g), Jemaah Nazir dan Jaminan Kualiti (JNJK) 

telah melakukan pemeriksaan ke atas 847 sesi PdP di 36  buah sekolah untuk meninjau 

sejauh mana penyampaian KBAT dilaksanakan dalam PdP dan mendapati penglibatan 

guru serta murid adalah melebihi 60 peratus. Hasil pemantauan JNJK menunjukkan 
penggunaan peta pemikiran sebagai satu kaedah mengajar untuk meningkatkan elemen 

KBAT dalam proses PdP kurang diberi penekanan (KPM, 2016g). Sistem pendidikan di 

Malaysia yang berorientasikan kepada peperiksaan menyebabkan guru tidak 

menekankan kemahiran berfikir dalam pengajaran dan lebih memberi tumpuan untuk 

menghabiskan sukatan pelajaran (A. Rahman et al., 2015; Rohaida, 2015; Fadilla & 

Zamri, 2019).  

Selain itu, guru masih lemah untuk memahami dan mengaplikasikan kaedah pengajaran 

menggunakan peta pemikiran agar suasana pembelajaran lebih menyeronokkan dan 

mampu mencetus pemikiran murid secara KBAT (Che Zanariah & Fadzilah, 2011). 

Hal ini disokong dengan dapatan kajian oleh Mohd Hafiz et al., (2017) yang mendapati 

guru masih kurang pengetahuan khusus tentang KBAT, kurang berkemahiran dan tidak 

menunjukkan komitmen yang tinggi untuk melaksanakan KBAT dalam PdP. Guru juga 

didapati tidak menguasai kemahiran dalam aspek strategi mengajar dan matlamat 

pembaharuan kurikulum yang dilakukan (Sharifah, 2012). Walaupun penggunaan peta 

pemikiran semakin meluas dalam PdP hari ini, guru-guru Bahasa Melayu masih belum 
dapat mengaplikasikannya disebabkan beberapa kekangan seperti peruntukan masa 

pengajaran yang tidak mencukupi, serta minat, sikap dan perbezaan kognitif murid 

(Rozani, 2017; Nur Shahirah & Zamri, 2021; Chew & Shashipriya, 2014). Justeru, 

pengkaji perlu membuat satu kajian terperinci tentang pemahaman guru dalam 

menggunakan peta pemikiran untuk mata pelajaran Bahasa Melayu. 

Terdapat kajian yang menyatakan guru masih mengekalkan kaedah pengajaran secara 

konvensional dalam sesi PdP kerana faktor kesuntukan masa, guru kurang kemahiran 

dalam membina bahan PdP yang menarik, dan guru mahu lebih mendekati murid-murid 

di dalam kelas (Shaline & Alizah, 2021). Namun, guru yang menggunakan peta 

pemikiran dalam pengajaran telah terbukti keberkesanannya. Kajian-kajian lepas 

menunjukkan guru guru memiliki tahap pengetahuan dan kompetensi yang tinggi dalam 

pengajaran Bahasa Melayu (Rozani, 2017; Nur Shahirah & Zamri, 2021). Kajian yang 

dilakukan oleh Ling dan Mas Nida (2017) mendapati guru sering melakukan 

perbincangan secara berkumpulan dalam sesi PdP di dalam bilik darjah dengan 

menggunakan peta pemikiran, peta minda, dan kartun. Menurut Abdul Rasid Jamian dan 

Hasmah Ismail (2013), penerapan elemen KOMSAS dan pelaksanaan PdP yang 
menyeronokkan tidak boleh dilakukan dalam tempoh masa yang singkat untuk 

memastikan keberkesanan pengajaran dan objektif pembelajaran dapat dicapai. Isu-isu 

yang berlaku menyebabkan tahap penggunaan peta pemikiran dan penggunaan elemen 

KBAT dan amalan penerapan KBAT masih berada pada aras sederhana (Anida et al., 

2020; Nur Shahirah & Zamri, 2021). Justeru, kajian yang lebih terperinci tentang 

bagaimana pelaksanaan penggunaan peta pemikiran dalam pengajaran bahasa Melayu 

perlu dijalankan terutamanya yang melibatkan aspek seni bahasa. 

Di samping itu, faktor mata pelajaran Bahasa Melayu diajar oleh guru bukan opsyen 

Bahasa Melayu menyebabkan kurang penumpuan dan penekanan diterapkan dalam 

kaedah penyampaian PdP yang berkesan. Guru bukan opsyen dilihat terbeban dengan 

tugas pengajaran khususnya dari aspek bebanan penguasaan isi kandungan pelajaran 

yang boleh mempengaruhi tahap pencapaian murid (Normah et al., 2018). Ujian 

Kecekapan Bahasa Melayu (UKBM) terhadap guru bukan opsyen Bahasa Melayu 

menunjukkan bahawa kumpulan guru ini memerlukan bimbingan dan latihan tambahan 
berkaitan dengan kaedah pengajaran bahasa kerana gagal mencapai ciri-ciri yang 

ditetapkan (KPM, 2016). Nik Hassan et al., (2015) menegaskan bahawa guru perlu 

memahami tatacara penggunaan peta pemikiran dengan betul sebelum menerapkannya 

dalam proses pengajaran dan pembelajaran di sekolah demi melahirkan modal insan 

yang mempunyai kemahiran berfikir aras tinggi dan pelaksanaan PdP tidak terjejas. 

Justeru, kegagalan guru bukan opsyen yang mengajar bahasa Melayu dengan baik akan 

mengakibatkan penyampaian dan pelaksanaan ilmu tidak mencapai objektif dengan 

sempurna. 

Kajian berkaitan kaedah pengajaran guru lebih menumpukan kepada pengajaran secara 

tradisional yang mengutamakan kandungan teks sastera sahaja tanpa menjurus kepada 

mengapresiasi bahan sastera, menghayati kandungan teks sastera, menikmati, mencipta 

atau mempersembahkan teks atau kandungan teks dalam pengajaran aspek seni bahasa. 

Shamsudin dan Abdul Rasid (2013), Sharifah dan Aliza (2011), Hairun Najuwah dan 

Siti Nurhajariah (2014), Arbai’e dan Madiawati (2011), dan Nur Shaza Farha et al., 

(2017) menjelaskan bahawa kajian tentang aspek seni bahasa dalam Bahasa Melayu 
penting dijalankan bagi mendapatkan gambaran bahawa bahan dan teks sastera boleh 

digunakan dalam pengajaran aspek seni bahasa. Pelbagai teknik dan kemahiran  bahasa 

boleh diajar secara santai dan menyeronokkan dengan menggunakan bahan dan teks 

sastera yang ditentukan oleh guru. Hal ini menunjukkan bahawa masih kurang kajian 

yang dilakukan secara menyeluruh dengan memberi penekanan terhadap kandungan teks 

dalam pengajaran aspek seni bahasa. 

Ramai guru Bahasa Melayu kurang memberi penekanan kepada aspek KBAT dalam 

pengajaran (Zamri, 2019; Syazana & Zamri, 2018; Mohd Hafiz & Zamri, 2017). Selain 

itu, Anida et al., (2020) menyatakan bahawa kemahiran KBAT wajar dilaksanakan 

dalam PdP Bahasa Melayu kerana dapat meningkatkan pencapaian murid khususnya 

kemahiran bahasa. Oleh itu, penggunaan peta pemikiran sebagai alat kemahiran berfikir 

dalam penerapan KBAT dalam PdP Bahasa Melayu perlu diambil perhatian oleh guru 

Bahasa Melayu sebagai agen pelaksana kepada sistem pendidikan negara. Kajian Ahmad 

Fikri dan Zamri (2019) dan Mohd Zikri Ihsan et al., (2020) menunjukkan pencapaian 

kemahiran murid meningkat melalui aplikasi peta pemikiran. Hal ini membuktikan 

penerapan KBAT adalah seiring dengan hasrat KPM untuk meningkatkan kecekapan 
berfikir kritis, kreatif dan konstruktif murid (Norliza et al., 2021). Justeru, kajian yang 

dijalankan ini berfokuskan kepada penekanan elemen KBAT dengan menggunakan peta 

pemikiran dalam pengajaran aspek seni bahasa dalam kalangan guru Bahasa Melayu. 



© C
OPYRIG

HT U
PM

 

13 

Kaedah kajian secara kuantitatif juga lebih mendominasi kajian-kajian terdahulu 

berbanding kajian berbentuk kualitatif yang membincangkan penggunaan peta 

pemikiran dalam meningkatkan penguasaan dan pencapaian akademik (Muhamad 

Sidek, 2013; Shamsazila et al., 2017; Roselizam et al., 2020). Sebaliknya, kajian yang 

sama kurang dijalankan dalam pendidikan bahasa Melayu. Jika ada pun, kajian-kajian 

lepas berkaitan peta pemikiran dan KBAT mengekalkan kajian berbentuk kuantitatif 
lebih banyak berfokuskan kepada kemenjadian murid berbanding kaedah pengajaran 

guru. (Nik Nur Farihan & Zamri, 2020; Siti Halijah, 2016; Diana & Jamaludin, 2017; 

Herniwati & Jamaludin, 2017; Alva Amin & Jamaludin, 2017). Hal ini jelas 

menunjukkan bahawa wujudnya ruang yang perlu dimuatkan untuk memperoleh 

maklumat berkaitan kefahaman, pelaksanaan, dan kesesuaian penggunaan peta 

pemikiran secara menyeluruh dengan menggunakan kaedah penyelidikan secara 

kualitatif dan menumpukan kepada guru sebagai pelaksana dalam aktiviti PdP 

berteraskan KBAT di sekolah.  

Oleh itu, penggunaan peta pemikiran sebagai alat kemahiran berfikir dalam PdP Bahasa 

Melayu perlu diambil tindakan secara drastik oleh guru bahasa Melayu. Guru bahasa 

Melayu juga bertindak sebagai agen pelaksana kepada sistem pendidikan seharusnya 

seiring dengan hasrat KPM untuk melihat peta pemikiran dapat diajar kepada semua 

murid di sekolah. Sehubungan itu, maka pengkaji akan melakukan satu kajian berkaitan 

dengan penggunaan peta pemikiran dalam pengajaran aspek seni. Kajian ini bertujuan 

untuk meneroka pemahaman guru terhadap penggunaan peta pemikiran dalam 
pengajaran aspek seni bahasa, menghuraikan pelaksanaan penggunaan peta pemikiran 

dalam pengajaran aspek seni bahasa di dalam bilik darjah, dan menganalisis kesesuaian 

penggunaan peta pemikiran dalam pengajaran aspek seni bahasa. Oleh itu, kajian ini 

diharap dapat memenuhi aspirasi yang diharapkan oleh pihak KPM. 

1.4 Objektif Kajian 

Kajian ini dijalankan berdasarkan objektif-objektif yang telah digariskan seperti 

berikut:-  

 
1. Meneroka pemahaman guru terhadap penggunaan peta pemikiran dalam 

pengajaran aspek seni bahasa guru bahasa Melayu. 

2. Menghuraikan pelaksanaan penggunaan peta pemikiran dalam pengajaran 

aspek seni bahasa di dalam bilik darjah. 

3. Menganalisis kesesuaian penggunaan peta pemikiran dalam pengajaran aspek 

seni bahasa. 

 

 

1.5 Persoalan Kajian 

Kajian ini dijalankan untuk menjawab persoalan seperti berikut :- 

 

1. Apakah pemahaman guru terhadap penggunaan peta pemikiran dalam 

pengajaran aspek seni bahasa guru bahasa Melayu? 

2. Bagaimanakah guru bahasa Melayu melaksanakan penggunaan peta 

pemikiran dalam pengajaran aspek seni bahasa di dalam bilik darjah? 

3. Apakah kesesuaian penggunaan peta pemikiran dalam pengajaran aspek seni 

bahasa? 

 

 

1.6 Kepentingan Kajian 

Kepentingan kajian ini dilaksanakan supaya memberi panduan dan bimbingan untuk 

menggunakan peta pemikiran kepada guru-guru bahasa Melayu dalam pengajaran aspek 

seni bahasa. Guru-guru bahasa Melayu perlu menerapkan elemen inovasi untuk 
penambahbaikan kualiti PdP terutamanya aspek seni bahasa. Selain itu, pendidik bahasa 

Melayu perlu mendalami ilmu-ilmu bantu mengajar yang baharu demi meningkatkan 

tahap profesionalisme bidang perguruan. Guru bahasa Melayu juga perlu melakukan 

persediaan sebelum, semasa, dan selepas berakhirnya sesi PdP supaya dapat 

menyerlahkan lagi amalan pengajaran yang positif setelah menggunakan peta pemikiran. 

Tambahan pula, hasil dapatan kajian ini juga boleh dirujuk sebagai panduan kepada guru 

bahasa Melayu bahawa kaedah pengajaran menggunakan peta pemikiran dapat membina 

keyakinan dalam pengajaran aspek seni bahasa. 

Seterusnya, kajian ini dijangka memberikan manfaat kepada warga pendidik bahasa 

Melayu yang berhasrat untuk berkongsi ilmu selain dapat merancang rancangan 

pelajaran yang lebih sistematik dan konsisten demi meningkatkan profesionalisme guru 

Bahasa Melayu. Melalui penggunaan peta pemikiran, guru dapat menerapkan elemen 

dan kemahiran KBAT melalui rajah peta pemikiran dan proses pemikiran dan kata 

kunci-kata kunci penting pengistilahan dalam aspek seni bahasa. Tambahan lagi, 

penggunaan peta pemikiran membolehkan guru merangsang murid berfikir melalui 
penyoalan aras KBAT supaya dapat mengemukakan idea dan pandangan semasa proses 

PdP seni bahasa di dalam bilik darjah. Justeru, kaedah mengajar guru menggunakan peta 

pemikiran dapat memudahkan guru untuk memberi tunjuk ajar kepada murid dengan 

pantas dan berkesan serta mengingati susunan peristiwa yang terdapat dalam pengajaran 

aspek seni bahasa. 

Kajian ini penting kepada guru kerana penggunaan peta pemikiran terbukti 

meningkatkan kefahaman guru bahasa Melayu dalam pengajaran aspek seni bahasa. Hal 

ini memerlukan guru menjadi lebih kreatif dan pandai menggunakan peta pemikiran di 

dalam kelas. Murid-murid lebih tertarik sekiranya guru mempelbagaikan kaedah 

pengajaran Bahasa Melayu. Di samping itu, PdP aspek seni bahasa menggunakan peta 

pemikiran perlu dirancang dengan bijak supaya murid mempunyai berpeluang untuk 

melahirkan idea mencipta, menghasilkan dan mempersembahkan karya secara lebih 

kreatif. Selain itu, penggunaan peta pemikiran juga mewujudkan suasana pembelajaran 

yang lebih berpusatkan murid boleh mengurangkan rasa bosan semasa PdP sedang 

berlangsung. PdP yang dilaksanakan oleh guru seharusnya berpusatkan murid dan bukan 

hanya sekadar melengkapkan objektif pengajaran semata-mata (Vishalache et al., 2014). 

Kajian ini juga penting sebagai penambahbaikan dalam pengajaran aspek seni bahasa 

yang masih belum dilaksanakan di negara ini. Kajian yang dijalankan ini menjadi 

pencetus idea dan lebih praktikal dalam pengajaran agar membantu pihak pengurusan 

kurikulum seperti Panitia Bahasa Melayu di setiap sekolah, Sektor Pengurusan 

Akademik Jabatan Pendidikan Wilayah Persekutuan Kuala Lumpur (SPAJPWPKL) dan 

KPM untuk dijadikan modul pengajaran dan pembelajaran dengan menggunakan peta 

pemikiran tersebut dalam meningkatkan amalan pengajaran guru Bahasa Melayu di 

seluruh Malaysia. Kaedah pengajaran menggunakan peta pemikiran dapat diperluaskan 
kepada guru-guru untuk dilaksanakan dalam PdP bagi memastikan kualiti sistem 

pendidikan di Malaysia mampu melahirkan murid yang mampu berfikir secara KBAT. 

Kajian ini menggunakan Teori Perkembangan Kognitif Piaget (1970) dan Teori 

Pembelajaran Ausubel (1968) untuk mengkaji penggunaan peta pemikiran dalam 
pengajaran aspek seni bahasa guru bahasa Melayu. Berdasarkan teori kognitif ini, juga 

dapat membantu guru melaksanakan penggunaan peta pemikiran dalam pengajaran 

aspek seni dan menentukan kesesuaian peta pemikiran dalam PdP aspek seni bahasa 

secara lebih tepat dan bermakna. 

1.7 Batasan Kajian 

Pelaksanaan kajian ini melibatkan lima orang peserta kajian yang dipilih untuk 

membantu pengkaji melaksanakan kajian. Penglibatan peserta kajian dilakukan secara 

sukarela terutama sewaktu sesi temu bual dijalankan dan pemerhatian pengajaran di 
dalam bilik darjah. Peserta kajian yang terpilih untuk melibatkan diri dalam kajian di 

lima buah sekolah menengah kebangsaan ini terdiri daripada guru-guru bahasa Melayu 

yang mengajar di Kuala Lumpur tanpa mendiskriminasikan jantina. Sekolah yang dipilih 

terdiri daripada sekolah sekolah harian yang disenaraikan oleh Unit Sekolah Menengah, 

Jabatan Pendidikan Wilayah Persekutuan Kuala Lumpur (JPWPKL) berdasarkan kriteria 

yang dikemukakan oleh pengkaji. Justifikasi pengkaji memilih sekolah tersebut sebagai 

lokasi kajian kerana mendapat keizinan daripada pengetua sekolah selain kedudukan 

sekolah yang mudah diakses oleh pengkaji. Di samping itu, guru yang terpilih sebagai 

peserta kajian sudi bekerjasama sepanjang kajian ini dilakukan. Sekolah yang dipilih ini 

diwakili oleh seorang peserta kajian.  Segala maklumat yang diberikan oleh peserta 

kajian selari dengan objektif pelaksanaan kajian ini. 

Selain itu, pemilihan sekolah kajian terbatas kepada lima buah sekolah menengah harian 

biasa di Wilayah Persekutuan Kuala Lumpur. Kelima-lima buah sekolah ini dapat 

memberikan maklumat yang mencukupi tentang penggunaan peta pemikiran dalam 

pengajaran aspek seni bahasa. Selain itu, penyesuaian dan pelaksanaan penggunaan peta 
pemikiran oleh peserta kajian sedikit mencabar dengan latar belakang sekolah yang 

berbeza.  

Tempoh masa 10 bulan telah dirancang oleh pengkaji untuk proses kutipan data kajian 

ini. Selain itu, kajian ini hanya ditekankan kepada pelaksanaan penggunaan peta 
pemikiran dalam pengajaran aspek seni bahasa sahaja dan tidak memberikan penumpuan 

terhadap hasil karya yang dihasilkan oleh murid. Walau bagaimanapun, pengkaji akan 

meneliti lapan bentuk peta pemikiran yang diperkenalkan oleh KPM malah akan turut 

meneliti bentuk peta pemikiran lain yang difikirkan sesuai dengan kaedah mengajar yang 

dicorakkan oleh guru. Pengkaji akan melihat bentuk peta pemikiran yang sesuai 

diajarkan oleh guru untuk dijadikan sebagai analisis dokumen bagi pengajaran guru 

dalam pengajaran  aspek seni bahasa.  

Seterusnya, kajian ini terbatas kepada pengajaran aspek seni bahasa guru Bahasa Melayu 

di dalam bilik darjah. Pengajaran aspek seni bahasa menggunakan peta pemikiran 

dijadikan sebagai kaedah pengajaran dalam melaksanakan segala aktiviti PdP yang 

dirancang, dilaksanakan, dan diakhiri dengan penutupan pengajaran. Pengajaran aspek 

seni bahasa juga diajar kepada murid supaya memahami dan mengapresiasi karya prosa 

melalui PdP KOMSAS dibataskan kepada cerpen-cerpen atau teks cerita yang diambil 

daripada antologi KOMSAS dan buku teks Bahasa Melayu sahaja.  

Bilangan peserta kajian menjadi perkara penting yang perlu difokuskan dalam batasan 

kajian. Jumlah peserta kajian seramai lima orang adalah kecil dan sudah pasti, dapatan 

kajian ini tidak dapat digeneralisasikan bagi mewakili keseluruhan guru bahasa Melayu 

yang menggunakan peta pemikiran dalam pengajaran aspek seni bahasa di negara ini. 

Namun begitu, maklumat yang diperoleh melalui kajian ini bergantung sepenuhnya 
kepada peserta kajian untuk menjawab soalan-soalan yang dikemukakan oleh pengkaji. 

Meskipun dapatan tidak mewakili semua guru bahasa Melayu di sekolah menengah, 

namun kajian ini berupaya memberi manfaat kepada situasi yang menampilkan pencirian 

yang sama.  

1.8 Definisi Operasional 

Istilah yang digunakan dalam kajian ini diberikan definisi yang bersesuaian dengan 

kehendak kajian. Istilah yang berkaitan ialah penggunaan peta pemikiran, pengajaran 
aspek seni bahasa, guru bahasa Melayu, pendekatan modular aspek seni bahasa, 

kefahaman guru, dan kaedah pengajaran bahasa Melayu. 

1.8.1 Penggunaan Peta Pemikiran 

Penggunaan peta pemikiran ialah satu kaedah pengajaran  yang menggunakan sebuah 

lakaran berbentuk visual atau peta. Guru yang menggunakan peta pemikiran dalam 

pengajaran di sekolah akan memiliki bahasa secara verbal-visual yang membolehkan 

mereka berfikir secara lebih kritis dalam melaksanakan PdP. 

Dalam konteks kajian ini, penggunaan peta pemikiran dalam pengajaran aspek seni 

bahasa akan menekankan kepada kemahiran berfikir murid secara KBAT. Kesemua 

lapan bentuk peta pemikiran akan digunakan oleh guru berdasarkan fungsi pemikirannya 

yang sesuai semasa PdP aspek seni dijalankan. Fungsi pemikiran yang terdapat dalam 

setiap peta pemikiran merangkumi cara guru mengajar murid untuk mendefinisikan 
mengikut konteks berdasarkan kefahaman dan pengetahuan sedia ada masing-masing. 

Selain itu, guru dapat menerangkan dan mencirikan sifat atau perwatakan, membuat 

banding beza, membuat pengkelasan, menerangkan bahagian dalam komponen tertentu, 

urutan peristiwa atau proses yang berlaku, menyatakan punca dan kesan serta membuat 

perkaitan yang sama dan mencari faktor penghubung sesuatu isi pelajaran. 

1.8.2 Pengajaran Aspek Seni Bahasa  

Pengajaran aspek seni bahasa terbahagi kepada tiga iaitu set induksi, perkembangan 

pengajaran dan penutupan pengajaran. Set induksi bermaksud aktiviti yang dijalankan 

secara ringkas dalam tempoh yang singkat untuk merangsang, memotivasikan dan 

mengembalikan fokus murid kepada tajuk pengajaran yang akan disampaikan guru di 

dalam bilik darjah (Adenan & Khairuddin, 2012). Set induksi dianggap penting kerana 

di sinilah bermulanya idea awal guru untuk meneruskan sesi pengajaran. Set induksi 

mestilah ringkas, padat, dan tidak melebihi lima minit daripada keseluruhan pengajaran. 

Kemahiran ini melibatkan pemikiran kreatif dan kritis yang perlu dipelajari secara 
sistematik dan bukannya anugerah tuhan kepada semua guru secara semula jadi. Dalam 

konteks kajian ini, permulaan pengajaran atau set induksi adalah cara guru memulakan 

PdP di dalam bilik darjah. Antara prinsip set induksi yang baik menurut tokoh 

pendidikan tadi adalah permulaan pengajaran mestilah sesuai dengan pengalaman sedia 

ada murid, sesuai dengan kebolehan dan umur, perlu berkaitan dengan isi pelajaran, 

menarik minat murid, dan dilaksanakan dalam tempoh yang singkat.   

Penggunaan peta pemikiran yang sesuai dengan isi pelajaran mampu meningkatkan 

pemahaman murid. Guru juga perlu bijak mengaitkannya dengan tahap kebolehan sedia 

ada dan pengalaman murid dalam melaksanakan perkembangan pengajaran. Terdapat 

beberapa kemahiran yang dikaitkan semasa guru meyampaikan isi pelajaran. Dalam 

konteks kajian ini, definisi operasional perkembangan pelajaran ialah kemahiran 

memberi penerangan, penyoalan, menarik perhatian, dan menggalakkan pembelajaran.  

Pada peringkat penyampaian isi inilah langkah-langkah pengajaran disusun oleh guru 

untuk menjadikan pengajaran lebih berkesan.  

Penutupan pengajaran merupakan bahagian akhir dalam sesi PdP guru. Fungsinya sama 

penting dengan kemahiran induksi set yang telah dilaksanakan pada awal sesi pengajaran 

dan pembelajaran. Penutupan pengajaran perlulah dapat memberikan impak yang 

mendalam terhadap hati sanubari murid, sama ada dari aspek motivasi atau mengingat 

semula isi pelajaran. Dalam konteks kajian ini,guru melaksanakan penutupan pengajaran 
sebagai pengukuhan, ulang isi pelajaran, rumusan pengajaran, dan menyatakan tajuk 

pembelajaran yang akan datang. Penutupan pengajaran juga berpotensi untuk 

memberikan motivasi yang boleh membangkitkan minat dan keterujaan murid untuk 

hadir pada sesi pembelajaran keesokan harinya.   

1.8.3 Guru Bahasa Melayu 

Dalam kajian ini, guru bahasa Melayu yang dimaksudkan ialah guru yang mengajar mata 

pelajaran Bahasa Melayu di sekolah menengah harian biasa. Seramai lima orang guru 

yang telah dipilih secara sukarela oleh pengkaji melalui kaedah pensampelan bertujuan. 
Justeru, perbincangan dalam kajian ini merujuk kepada guru bahasa Melayu yang terlibat 

sebagai peserta kajian sahaja. (Rozita Radhiah, 2012). Oleh itu, dalam kajian ini, guru 

bahasa Melayu yang menuntut di pusat pengajian tinggi dan mempunyai pengkhususan 

utama dalam mata pelajaran Bahasa Melayu dipilih sebagai peserta kajian ini. 

1.8.4 Pemahaman Guru 

Pemahaman menurut Ungku Maimunah (2007) bermaksud menerangkan, 

menghubungkaitkan dan menentukan dinamika interaksi. Selain itu, perkataan 

‘fahaman’ pula bermaksud seseorang yang tahu dan mengerti benar serta mempunyai 

pegangan secara individu tentang sesuatu perkara (Rozita Radhiah, 2012). Maka dalam 

konteks kajian ini, ruang lingkup ‘pemahaman’ yang akan dibincangkan membawa 

maksud keupayaan atau kemampuan seseorang guru bahasa Melayu mengutarakan 

pendapat daripada pengetahuan sedia ada mereka di dalam fikiran tentang apa yang 

dikatakan penggunaan peta pemikiran dalam PdP aspek seni bahasa. Selain itu, aspek 

pemahaman guru yang akan dihuraikan oleh peserta kajian berdasarkan kajian ini 
merangkumi pemahaman tentang konsep, pelaksanaan, dan kesesuaian peta pemikiran 

untuk digunakan dalam pengajaran aspek seni bahasa. 

1.9 Rumusan 

Rumusannya, pengkaji menghuraikan secara terperinci berkaitan kemestian untuk 

menyelidiki dan memahami kejadian berkaitan dengan penggunaan peta pemikiran 

dalam pengajaran aspek seni bahasa. Selain itu, pengkaji telah menerangkan secara 

keseluruhan tentang aspek pengenalan, latar belakang kajian, penyataan masalah, 

objektif kajian, persoalan kajian, kepentingan kajian, batasan kajian, dan definisi 

operasional setiap pemboleh ubah yang berkaitan dalam kajian ini. 

